
АДАБИЁТ

YOSHLARNING DUNYOQARASHI VA TAFAKKURINI RIVOJLANTIRISHDA 
BADIIY ADABIYOTNING O‘RNI

Hojiraxmatova Olmaxon Tursunovna
Farg‘ona viloyati yuridik texnikumi 

Axborot resurs markazi raxbari

Annotatsiya: maqolada yoshlarning dunyoqarashi va tafakkurini shakllantirishda badiiy 
adabiyotning ahamiyati xususida fikrlar berilgan.

Kalit so‘zlari: badiiy adabiyot, dunyoqarash, tafakkur, yoshlar. 

Mamlakatimizda yosh avlod tarbiyasiga e’tibor dolzarb masalalardan biri bo‘lib kelmoqda. 
Chunki yurtimiz taraqqiyoti va kelajagini yoshlar ta’minlaydi, ular mamlakatni taraqqiy 
ettirish estafetasining davomchilarigina emas, balki yaratuvchilari va bunyodkorlari sifatida 
mamlakat kelajagi uchun javobgar bo‘ladilar. Shu bois, yosh avlodning milliy ongini va axloqiy 
sifatlarini kamol toptirish, ularda ilg‘or ilmiy dunyoqarash, g‘oyaviy e’tiqodni, chuqur bilim va 
mehnatsevarlikni tarbiyalash lozimdir.

Yuksak axloqiy sifatlarni yoshlar ongiga har tomonlama singdirish, ularning siyosiy-ijtimoiy 
hayotda o‘z o‘rinlarini topishlari uchun komil inson qilib tarbiyalash davrimizning zaruriy talabi 
desak, mubolag‘a bo‘lmaydi. Bu borada badiiy adabiyotning ham o‘rni beqiyos.

Badiiy adabiyot insonlarning dunyoqarashini, xatti-harakatlarini, ularning jamiyatdagi mavqei 
va o‘rnini, ijtimoiy hodisalarni aks ettiradi. U insonning tafakkuri taraqqiyotida, manaviy olami 
kamolotida juda katta rol o‘ynaydi. Badiiy adabiyotda xoh salbiy hodisalar, xoh ijobiy voqealar 
tasvirlanmasin, barchasi inson ongida hayotga, voqea-hodisalarga nisbatan munosabat uyg‘otadi. 
Adabiyotning hayotiylik ildizi xuddi ana shu xususiyatlarga borib taqaladi. Shu nuqtayi nazardan 
olib qaraydigan bo‘lsak, adabiyot yoshlarda milliy ong va dunyoqarashni kamol toptirishda juda 
katta imkoniyatlarga ega. Yoshlarni badiiy ijod durdonalari bilan tanishtirish barobarida unda 
tasvirlangan voqelik ta’sirida estetik qarashlar bilan bir qatorda dunyoqarashni va milliy ongni 
tarbiyalaydi. Chunki adabiy materiallarda aks ettirilgan ijtimoiy voqelik, asar qahramonlari 
xarakteridagi ijobiy xislatlar va vatanparvarlik, xalqparvarlik xususiyatlari o‘quvchilarga estetik 
zavq bag‘ishlash bilan bir qatorda ularda milliy ongni ham kamol toptirishga xizmat qiladi. Badiiy 
asarlarda aks ettirilgan voqealarda xalqimizning boy tarixiy o‘tmishi, madaniyati va o‘ziga xos 
qadriyatlari, ma’naviyati aks etgan bo‘lib, bu asarlarni o‘rganish barobarida o‘quvchilarda o‘z 
xalqiga nisbatan faxrlanish tuyg‘ularini kamol toptirish va faxr tuyg‘ulari asosida o‘zbekona 
insoniy fazilatlarni, xalqiga, vataniga muhabbat tuyg‘ularini tarbiyalash mumkin.

Xalqimizga xos har qanday ezgu amallarning badiiy tasviri shubhasiz o‘quvchilarda o‘zlikni 
anglash va shu tarzda milliy ongni tarbiyalash imkonini beradi. Chuqur falsafiy va ijtimoiy 
mushohadalarga boy badiiy asarlar o‘quvchilarda insonparvarlik, vatanparvarlik tuyg‘ularini 
shakllantiradi. Chunki ulardagi voqelik shunchaki to‘qimalar, uydirmalar emas, balki yuksak 
ma’naviyatga asoslangan voqelik, o‘zbek xalqining o‘ziga xos mentaliteti va qadriyatlar, badiiy 
asosda ask etganligi tufayli o‘quvchini o‘zligini tanishga undaydi. Yoshlar bunday asarlarni o‘qib-
o‘rganish jarayonida voqealar va qahramonlarni tahlil hamda tadqiq qilar ekan, o‘z xarakteriga 
ham tanqidiy yondashib, asar voqealariga yanada ongliroq munosabatda bo‘ladi, ular orqali 
o‘z-o‘zini taftish etib yetarli xulosalar chiqarishga o‘rganadi. Yoshlarning milliy ongi bevosita 
badiiy asarlardagi voqelikni badiiy idrok etish jarayonida vujudga keladi. O‘quvchi asarni badiiy 
idrok etishi uchun asar yuzasidan o‘zining mustaqil fikriga ega bo‘lishi lozim.Mustaqil mulohaza 
yuritgan odam biror narsaga mehr qo‘yadi, nimanidir inkor etadi va o‘zida yaratishga, ijodga, kashf 
etishga ehtiyoj sezadi. Bu ehtiyoj uni harakatga undaydi.  Xulosa qilib shuni aytishimiz mumkinki, 
badiiy asarni o‘qituvchi ko‘rsatmalariga tayangan holda emas, balki bevosita o‘rtoqlari bilan bahs-

munozaralar jarayonida tahlil qilish lozim. Shundagina o‘quvchi o‘z qarashlarini hayotiy-ijtimoiy 
voqealarga tayangan tarzda tahlil etadi va uning milliy ongi va dunyoqarashi ham shakllanib, 
kamol topib boradi.

Foydalanilgan adabiyotlar. 
1. Jumaboyeva J. Hozirgi o‘zbek she’riyatining milliy o‘ziga xosligi. – T.: 1984. 
2. Husanboyeva Q. Adabiyot – ma’naviyat va mustaqil fikr shakllantirish omili. – T.: 2002. 

OYDIN HOJIYEVA SHE’RIYATIDA TABIAT TASVIRI

Asatjanova Iroda Maqsudbek qizi
Urganch davlat universiteti talabasi

Annotatsiya: Ushbu maqolada O‘zbekiston xalq shoirasi Oydin Hojiyeva ijodidagi tabiat va 
inson ruhiyati tasviri tahlil qilinadi. Shoira she’riyatida insonning his-tug‘ulari, o‘y-kechinmalarini 
tabiat ashyolari orqali ochib beriladi, tabiat tasviri ko‘ngildagi  dardli xotiralarni ochib beruvchi 
ramziy belgi sifatida namoyon bo‘ladi. Oydin Hojiyevaning  she’rlarida tabiat tasviri va ijodkor 
ruhiyati mutanosib ifodalanadi.

Kalit so‘zlar: lirik tasvir, tabiat shyolari, ijodiy metod, lirik chizgi, metaforik xarakter, badiiy 
tasvir

Inson umri tabiat bilan chambarchas bog‘liq, u azal-azaldan tabiatning shaydosi, - oshnosidir. 
Tabiat abadiy rivojlanadi, tobora yangilanish bilan birga o‘z-o‘zini takrorlab boradi. “She’riyat 
ham, - deb yozadi adabiyotshunos Ibrohim G‘ofurov “Lirikaning yuragi” nomli kitobida, - azal 
boshdan doimo tabiatga intilgan va ergashgan, uning qoshida doimo hayratlanib turgan, undan aql 
bovar qilmas musiqa, ohang, aql bovar qilmas ranglar ochgan. Xalqning dahosi to‘rt qator qo‘shiq 
boshlasa, avvalgi ikki qatorini albatta tabiatdan oladi...”

Iste’dodli shoira Oydin Hojiyeva lirikasida ham tabiat bilan inson hamohangligi, tabiatga 
muhabbatning kuylanganligini ko‘rishimiz mumkin.

  Yerni uyqu devi aldab, muzlatar,
  Jonini ilitgay Qavs yaxobi.1

  Qari, soqov yerni qayta so‘zlatar
  Dehqon yuragining mayin oftobi.2

Tabiat marhamtli, unda fasllar aylanib kelaveradi. Odatda, fasllar silsilasida qahraton qish o‘lim 
nafasini olib keladi. Shoira satrlarida esa tabiat “o‘lmaydi”, uni “uyqu devi” aldab muzlatadi. 
Bunday ertaknamo chizilgan lirik tasvir she’rxonni sehrlaydi. Yaxob suvining og‘ushida esa 
yerning “joni iliydi”. Ya’ni, ezgu niyatlarning, qutlug‘ kunlarning ko‘zlari xuddi sehrlangandey 
oppoq uyquga cho‘madi. Lekin u abadiy emas. Tabiat  “dehqon yuragining mayin oftobi” dan 
iliqlik olib yana tilga kiradi. Shoira dehqon obrazi orqali xalqimiz bag‘riga yashiringan o‘zlikni 
she’rxonga anglatmoqchi. Dehqon – zahmatkash, sodda, ayni paytda, odamzodga xos mehr-oqibat 
va hamiyatni, birdamlikni o‘zida mujassamlashtirgan shaxs. Shuning uchun ham uning yuragi 
“mayin oftobli”. Ushbu lirik chizgi shoiraning inson va tabiat rishtalarini, ifoda etishdagi ijodiy 
metodi sifatida ko‘zga tashlanadi.

“Inson umri tabiat bilan chambarchas bog‘liq ekan, tabiatga sof shoirona qarash, uni shoirona 
tushunish har qanday kishini hayajonga soladi, o‘ylantirib qo‘yadi.”3 Oydin Hojiyeva har 
bir she’rida tabiatni so‘zlatadi, hatto ba’zi she’rlarida atrof-muhit, butun boshli tabiat odamga 
aylanadi, ular odamlardan ko‘ra jonliroq, odamlardan ko‘ra qalbi borroqday tuyuladi. Shoiraning 
badiiy talqinida tabiat ohanglari, tovushlari, ranglari bevosita inson ruhiyati iqlimlarining zohiriy 
ko‘rinishidir.

  Qoqigullar oyna tutib oftobga,
  Yuraklar tushadi toshqin girdobga.
  Ranglar tilga kirar, suv sayron bulbul,
  Bukri tollarning ham chakkasida gul.4

Gul, oftob, suv, bulbul, tol – barchasi shunchaki tabiat ashyolari emas, balki badiiy detallardir. 
Oydin Hojiyeva ularning har birini timsolli ma’nolari bilan uzviy bog‘liqlab badiiy butunlik hosil 
qiladi. Gullar go‘zallik, ezgulik va shodlikning timsolidir. Oftob esa hayot abadiyligining belgisi. 
Yurakning toshqin girdobga tushishi uning katta intilish-ishtiyoq bilan yuksaklarga ko‘tarilishidir. 
Xo‘sh, nega shoira suvni “sayron bulbul” ga qiyoslayapti? Chunki lirik qahramonning nigohi 
ko‘klarga qaratilgan. Olis manzillarga tikilgan bu nigohda esa kelajakka umid bor.  Suv abadiy 

1 Yaxob – hosildorlikni oshirish uchun ekin maydoniga qishda qo‘yiladigan suv 
2 Ҳожиева Ойдин. Шом шуълалари: Сайланма. Шеърлар, достонлар. – Т: “Sharq”, 2010. – 156-бет.
3 Ғанийев Илҳом. Виждон - барча қадриятлар отаси.- Тошкент: Aкадемнашр, 2013. 118-бет
4 Ҳожийева Ойдин. Назокат: Шеърлар, достон, қасида, бадиалар, ўйлар. - «Шарқ». 2007. - 34-бет

oqishi, to‘xtab qolmasligi kerak. Gullarning bukri tollarga qadalganligining boisi ham shundan.
Oydin Hojiyevaning qaysi bir she’riga murojaat etmaylik, tabiat bilan bog‘liq poetik 

ko‘chimlarga duch kelamiz. Bu esa shoiraning o‘ziga xos mahorat uslubini ko’rsatadi. SHoira 
tabiat va inson tasvirini bayon etish bilan birgalikda, xalqimizga xos bo‘lgan xususiyat va tafakkur 
qirralarini ham uyg‘un tarzda ochib beradi. U tabiatdagi har bir o‘zgarish va hodisani inson taqdiri 
bilan bog‘laydi. Shuning uchun hayotdagi u yoki bu o’zgarishlar quvonch yoki qayg’u, alam, 
yo’qolishlar tabiat fasllariga, tabiat manzaralari va predmetlariga qiyosan ochib beriladi. Zero, 
ilohiy boshpanamiz bo‘lgan tabiat - azaldan shoirlarning ilhom manbayi bo‘lib kelgan.

Foydalanilgan adabiyotlar ro‘yhati :
1. Ғанийев Илҳом. Виждон - барча қадриятлар отаси.- Тошкент: Aкадемнашр, 2013. 
2. Раҳимжонов Н. Давр ва ўзбек лирикаси. - Т.: Фан, 1979
3. Ҳожиева Ойдин. Шом шуълалари: Сайланма. Шеърлар, достонлар. – Т: “Sharq”, 2010.
4. Sharipov A. Yulduzli osmon sehri. T.: adabiyot va san’at nashriyoti, 1983.

